
Der Inhaber
(Obwaldner Dialekt)

Er heds wohl und vermags,
hed aber äs Gsichd, wo uisgsehd
wiä ne Ladä, womer zuäta hed.

Wemmer da inwendig chennt umäluägä!

Äs chäm eim vor,
es liggi alls numä eso umä,
wiä imene Abstellruim,
wo keinä meh bruichd.

Mit abgstandnä Gägeständ,
nyd meh, wo nachere Freid uisgsehd.

D Pfeischder sind zuä,
Tirä verrigled,
der Gäldhuifä am Schärmä
und de Fyrabä numä nu as Zahltag.

Und amenä lärä Tisch
und ufemä Stuähl
hockd dLengwyli
wiä ne Chatz im fischterä Ruim.

Är heds wohl und vermags,
aber hed äs Gsichd, wo uisgsehd
wiä ne Ladä, womer zuäta hed. Julian Diller

